
Tórshavn, 31. august 2007
Viðvíkjandi    uppskotinum til løgtingslóg um havnir
 
Kommunusamskipan Føroya (KSF) hevur fingið uppskot til løgtingslóg um havnir frá Vinnumálaráðnum til hoyringar. Svarsfreistin er 1. september 2007.
Sum heild tekur KSF undir við lógaruppskotinum, hóast nøkur ítøkilig uppskot til broytingar eru.   
Í grein 2 í lógaruppskotinum eru allýsingar av grundleggjandi hugtøkum. Hetta er at fegnast um. Kortini kundi hugtøkini verið greiðari lýst enn gjørt í uppskotinum. Her verður serliga hugsað um “bryggjur”, sum einans eru nevndar í partinum um “havnarfasilitetir” í sambandi við “virkiskair” og “uppskipanarbrýr”. Eisini í sambandi við grein 3 um bygging, viðlíkahald og niðurtøka av havnum tykist eitt sindur ógreitt, um hugsað verður um havnir ella bryggjur ella bæði tvey. Tá tað er so grundleggjandi at skilja millum eina havn og eina bryggju, áttu bryggjur at verðið betri allýstar, til dømis fyri seg undir eini sjálvstøðugari yvirskrift í grein 2. 
Í sambandi við grein 3 og at landsstýrismaðurin (Landsverk) skal geva loyvi til bygging av nýggjari havn ella víðkan av eini verandi havn, verður heitt á Vinnumálráðið um at umhugsa, um hetta er neyðugt. Kunnu tey yvirskipaðu atlitini, m.a. til aðrar kommunur, ið landið skal taka í sambandi við bygging av bryggjum/havnum ikki verða tikin í sambandi við góðkenningina av byggisamtyktini hjá einstøku kommununum, sum Innlendismálaráðið longu hevur um hendi? Undir øllum umstøðum vil KSF tryggja sær, at § 3 ikki elvir til líknandi trupulleikar, sum hava verið í sambandi við eitt nú brunamyndugleikan, har ivi hevur verið sáddur um, at byggimyndugleikin er hjá kommununi. Kommunan hevur byggimyndugleikan í sambandi við slíkt virksemi sum bygging av havnum/bryggjum í kommununi, og tað broytist ikki av, at landið møguliga eisini skal geva loyvi. Fyri at misskiljing ikki skal verða, kundi grein 3 verið broytt, so at heldur stóð, at landið skal “góðkenna” bygging heldur enn geva “loyvi” til bygging, so bland ikki kemur í mun til byggiloyvir og byggimyndugleikan, sum er kommunalur.
Grein 5 kundi verið meira greið, har tað ikki einans framgongur av viðmerkingunum, men av lógartekstinum sjálvum, undir hvørjum umstøðum tað er, at havnir kunnu nokta at taka ímóti skipum.
Tað framgongur av kapitli 5, at lógaruppskotið er ein munandi liberalisering og setir til viks bannið í kommunustýrislógini móti kommunalum vinnuvirksemi í mun til havnir. KSF skilir hetta so, at kommunurnar eftir uppskotinum kunnu reka havnavirksemi á vinnuligum grundarlagi, ikki einans í partafelagsformi, men í einhvørjari bygnaðarskipan og uttan mun til, um tað er roknskaparligur skilnaður millum kommunu- og havnakassa ella ikki. Fyri at sleppa undan misskiljingum kundi felagið kortini hugsað sær, at hetta sást greiðari í uppskotinum, eitt nú í viðmerkingunum til uppskotið.
Í grein 13, stk. 2, verða “skattligar avleiðingar” nevndar til seinast. KSF kundi hugsað sær, at tað varð nærri definerað í lógini ella viðmerkingunum, hvat skattligar avleiðingar fevna um. Er eitt nú MVG fevnt av hugtakinum “skattur”. Tað vil kunna verða óheppið, um kommunur skulu gjalda MVG í sambandi við longu kostnaðarmiklar havnabyggingar. Tí hevði verið ynskiligt, at hugtakið skattur varð betri útgreinað, og at tað var týðiligt, um MVG er fevnt av “skattligum avleiðingum” í grein 13, stk. 2, ella ikki.
Vinarliga vegna Kommunusamskipan Føroya.

